
Ухсай Яковӗ (1911-1986) 

Яков Гаврилович Ухсай 1911 ҫулхи чӳк уйӑхӗн 26-мӗшӗнче Ӗпхӳ кӗпӗрнин Пелепей 

уесӗн (халӗ Пушкӑртстан Республикин Пелепей районӗ) Слакпуҫ ялӗнче ҫуралнӑ. Кунти 

икӗ класлӑ шкула ӑнӑҫлӑ пӗтернӗ хыҫҫӑн вӑл Пишпӳлекри хресчен ҫамрӑкӗсен шкулне 

вӗренме кӗрет (1925-1928). Ӗпхӳре пурӑннӑ (1928-1930), Халӑха вӗрентес ӗҫӗн институчӗн 

хатӗрлев уйрӑмӗнче вӗреннӗ. Яков Гаврилович М. В. Ломоносов ячӗллӗ Мускав патшалӑх 

университетӗнче аслӑ пӗлӳ илнӗ (1930-1933). 1934 ҫулта Чӑваш писателӗсен союзӗ 

чӑмӑртансан правлени секретарӗнче ӗҫленӗ. Темиҫе ҫул Мускавра чӑвашла тухса тӑракан 

«Коммунар» хаҫатра ӗҫленӗ, Пушкӑрт АССР Совнаркомӗ ҫумӗнчи М. Гафури ячӗллӗ 

Чӗлхе, литература тата истори ӑслӑлӑх тӗпчев институчӗн сотрудникӗ пулнӑ (1935-1936), 

Патӑрьелӗнчи тата Ульяновскри педагогика училищисенче чӑваш чӗлхипе литературине 

вӗрентнӗ (1937-1939). 1936 ҫулта Шупашкара куҫса килнӗ. 

1941 ҫул. Тӑван ҫӗр-шывӑн Аслӑ вӑрҫи пуҫлансан Ухсай хӑй ирӗкӗпе фронта кайнӑ, 

халӑх ополченийӗн отрядне тӑнӑ. 1942-мӗш ҫулхи ҫу уйӑхӗнче стрелоксен 141-мӗш 

дивизийӗнче рядовой пулса ҫапӑҫнӑ, ӑна «Максим» пулемет шанса панӑ. Воронеж 

фрончӗн окопӗсенче нушаланнӑ чухне ӑна дивизи хаҫатне ӗҫлеме куҫарни ҫинчен хушу 

илнӗ, ҫар корреспонденчӗ пулса тӑнӑ: арми пичетӗнче ӗҫленӗ. Ҫапӑҫу хирӗнче КПСС ретне 

тӑнӑ (1943, ҫу), тӑшман хупӑрлавне лекнӗ. Ухсай – фронтовик, Совет Ҫарӗн ретӗнче 

Атӑлтан пуҫласа Прага таран ҫитнӗ, 1946 ҫулта демобилизаци йӗркипе таврӑннӑ. 

Паттӑрлӑхпа хастарлӑхшӑн ӑна I тата II степеньлӗ Тӑван ҫӗр-шыв Аслӑ вӑрҫин 

орденӗсемпе наградӑланӑ. 

Ухсай Яккӑвӗн дневникӗнчен: «Паян – Танкист кунӗ. Эпӗ танк корпусӗнче – 4-мӗш 

гварди Кантемиров тата 31-мӗш Висла – служба тивӗҫӗсене пурнӑҫланӑ, ҫӗр-ҫӗр статьяпа 

очерк ҫырнӑ. Ҫакӑ пӗтӗмпех манӑҫа тухнӑ». 

Поэтӑн Тӑван ҫӗр-шывӑн Аслӑ вӑрҫин ҫулӗсенчи пултарулӑхӗнче «Н-мӗш дивизири 

боецсемпе командирсем чӑваш халӑхне янӑ ҫыру» поэма уйрӑмах пысӑк пӗлтерӗшлӗ, вӑл 

1943 ҫулта кун ҫути курнӑ. Поэмӑра Чӑваш Енре ҫуралса ӳснӗ ҫынсем, салтаксем, вӑрҫӑ 

паттӑрӗсем ҫинчен ҫырса кӑтартнӑ, «Хурҫӑ та ҫуннӑ чух» кӗнекере Ухсай Яккӑвӗ совет 

салтакӗсен паттӑрлӑхне тӗрӗс те ӗненмелле ҫырса кӑтартнӑ. 

Ухсай Яккӑвӗ – поэт, драматург, публицист, куҫаруҫӑ, эпика енӗпе ҫырнӑ пысӑк 

произведенисен авторӗ. Чӑваш литературинче сӑвӑлла трагеди тата сӑвӑлла роман 

жанрӗсен аталанӑвӗ ун ячӗпе ҫыхӑннӑ. Унӑн поэмисем – ҫын пурнӑҫӗн, хутшӑнӑвӗсен 

ӳкерчӗкӗсем, вӗсенче – чӑваш халӑхӗн кун-ҫулӗ. 

Ухсай Яккӑвӗ – тӑван Чӑваш Ен халӑхӗн историйӗн поэт-ҫул ҫыравҫи. Вӑл аслӑ 

Гомера чи малтанах историк пек хаклатчӗ, унтан – поэт пек. Ухсай Яккӑвӗн эпика 

произведенийӗсем: 

«Ҫӗр» – Урал эпопейин пӗрремӗш кӗнеки. Вӑл граждан вӑрҫин тапхӑрне, унта чылай 

халӑх – чӑвашсем, тутарсем, пушкӑртсем, вырӑссем – хутшӑннине ҫутатнӑ; 

«Ту урлӑ ҫул» – коллективизаци тапхӑрӗнчи чӑваш ялӗ; 

«Акӑшкӳл» – вӑрҫӑ хыҫҫӑнхи колхоз ялӗ ҫинчен ҫырнӑ пысӑк роман; 

«Кӗлпук мучи» – «Ку – чӑваш пурнӑҫӗн энциклопедийӗ», – тенӗ А. Твардовский. 

«Поэзири пысӑк калӑпӑшлӑ произведенисенчен эпӗ Ухсай Яккӑвӗн «Кӗлпук мучи» сӑвӑлла 

повеҫне юлашки ҫулсенчи уйрӑмах интереслӗ тата пӗлтерӗшлӗ пулӑм тесе палӑртнӑ 

пулӑттӑм». Ку – А. Фадеевӑн шухӑшӗ.  

Поэмӑсен ярӑмӗ – «Ман ачалӑх ҫӑлтӑрӗ» трилоги – Горький ячӗллӗ премие тивӗҫнӗ. 

Ухсай Яккӑвӗн драматурги произведенийӗсем: «Ӑраскал», «Шуйттан чури», 

«Тутимӗр» – Тутимӗр – Салават Юлаевпа пӗр шухӑшлӑ ҫын, историре чӑн пулнӑ, 

«Нарспи» – К. Ивановӑн ҫак ятлӑ поэми тӑрӑх ҫырнӑ пьеса. «Хура элчел» – К. В. Иванов 

ҫинчен. Произведенисене автор ҫырнӑ чӗлхепе вуласан вӗсем талант вӑйӗпе тата хӑвачӗпе, 

хӗрӳлӗхӗпе Шекспир драмисемпе юнашар тӑраҫҫӗ. 

Ухсай Яккӑвӗ ӳтпе юн пӗрлӗхӗ, чӑваш халӑхӗн шӑпин пӗрлӗхӗ. 

«Ухсай – чӑваш литературишӗн ҫеҫ мар, ытти литературӑшӑн та тӗлӗнмелле чаплӑ 

пулӑм. Ухсай сӑмахӗ – хӑйӗн халӑхне, хӑйӗн Атӑлне, хӑйӗн ҫӗрне юратнине палӑртакан 

сӑмах. Ухсай поэзийӗнче эпир тӗлӗнмелле вӑйлӑ поэта, ҫутӑ тата асра юлакан таланта, 

хӑйӗн чунӗпе халӑха ҫывӑхскере куратпӑр», – тенӗ паллӑ критик Александр Макаров. 

Ухсай сӑввисем: «Юратрӑм эпӗ сире, уй-хирсем» пӗрремӗш хайлавӗ. Ӑна 1929 ҫулта 

ҫырнӑ. Пӗрремӗш кӗнеки 1934 ҫулта пичетленнӗ. 

Ухсай Яккӑвӗн кӗнекисене уҫакан пӗрремӗш сӑвӑ «Калуш» ятлӑ. Унӑн аппӑшӗ 

Ульха капӑр тумланма юратнӑ. 1926 ҫулта ялта калуш халӗ лакпа якатнӑ туфли пекех 

модӑра пулнӑ. Ульха каярах шӳтлесе ҫапла каланӑччӗ: «Эпӗ унран аслӑрах вӗт, хӗрӗн 

мӗнле тӑхӑнмаллине вӑл ӑҫтан пӗлтӗр».  

«Самана» (2011 ҫ.) кӗнеке «Ҫамка ҫинчен тар ӳкнӗ чух...» (1925 ҫ. )  сӑвӑпа уҫӑлать. 

Сӑвӑ автографне эпӗ Слакпуҫӗнче, Ухсай Яккӑвӗн музейӗнче, тупрӑм. 

«Ухсай Яккӑвӗн сӑввисем, унта сюжет фабули, аллитераци, анафора, ассонанс, 

эпифора пур, тӗлӗнмелле ӗҫсем. Ухсай Яккӑвӗн сӑввисемпе ҫырнӑ юрӑсем пек сюжетлӑ 

юрӑсем чӑваш музыкинче сахал. Вӗсем хӑйсемех кӗвӗ ыйтнӑн туйӑнаҫҫӗ», – ҫапла 

палӑртнӑ А. Илюхин музыковед, Чӑваш Ен музыка культурин патриархӗ.  

П. Е. Эйзин: «Ухсай Яккӑвӗн произведенийӗсенче шалти илемлӗ янӑравлӑх пур». 

Ухсай Яккӑвӗ чӑваш, тутар, пушкӑрт чӗлхисене питӗ лайӑх пӗлнӗ, хӑйӗн 

произведенийӗсенче фольклорпа анлӑ усӑ курнӑ.  

Пуҫтарнӑ тата питӗ лайӑх йӗркене кӗртнӗ материалсем тӑрӑх Ухсай хӑйӗн чи пысӑк 

тата пӗлтерӗшлӗ произведенине – «Чӗмпӗр эпопейине» ҫырнӑ. Вӑл ҫапла каланӑ: «Манӑн 

пурнӑҫӑн тӗп кӗнеки вӑтӑр поэмӑран тӑракан «Чӗмпӗр эпопеи» шутланать. Эпӗ ҫакна питӗ 

шанатӑп: асӑннӑ кӗнеке, нумай ҫулӑн шухӑшлавӗн хатӗрӗ, вулакан чӗри ҫывӑхӗнчен ахаль 

иртмӗ». Шел, ҫак кӗнеке пичетленмен. 

Поэт пултарулӑхӗн пысӑк пайӗ чӑваш литературин классикӗн К. В. Ивановӑн еткерне 

тӗпчессипе ҫыхӑннӑ. Ӑслӑлӑхпа ҫыхӑннӑ пысӑк ӗҫе пурнӑҫланӑ май вӑл Константин 

Иванова ҫӗнӗрен чӗртсе тӑратнӑ. Ухсай Яккӑвӗ К. Иванов пултарулӑхне халалласа 

очерксемпе статьясем ҫырнӑ. Вӗсем: «Лермонтов и Иванов», «О том, как К. В. Иванов 

переводил Некрасова», «К. В. Иванов и А. В. Кольцов», «Жизнь и деятельность К. В. 

Иванова», «О рукописях Иванова», «К. В. Иванов» (1940), «На родине «Нарспи», «Русская 

литература и Константин Иванов» (1941), «Всегда с нами» (1955), К. Ивановӑн пурнӑҫӗпе 

пултарулӑхӗ пирки монографи (1940), «Хура шӑпа» сӑвӑлла драма (1940).  

К. Ивановӑн произведенийӗн планӗн тӗрленчӗкӗсем тӑрӑх Яков Ухсай укҫа этемӗн 

ӑсӗпе тата вӑйӗпе хуҫаланни ҫинчен «Шуйттан чури» трагеди ҫырнӑ. 

Ухсай Яккӑвӗ ҫавӑн пекех «Нарспи» трагеди инсценировкине хатӗрленӗ, автор К. 

Ивановӑн «Нарспи» поэмин тӗп геройӗсемпе тата темӑпа пӗр килтернӗ ҫӗнӗ произведени 

ҫырнӑ. 

Ухсай Яккӑвӗ вырӑс вулавҫине Константин Ивановпа паллаштарнӑ. Вӑл А. 

Твардовскипе «Нарспи» поэмӑна вырӑсла куҫарасси пирки канашланӑ. Вӑл Ухсая 

Б.Иринин куҫаруҫӑна сӗннӗ. «Нарспи» поэма ҫапла майпа вырӑсла пичетленнӗ. 

А. К. Князев журналист Ухсая Ҫеҫпӗл сӑввисене куҫарма ыйтнӑ, сӑмахран сӑмах 

куҫарнисене илсе пынӑ. Анчах Ухсай чӑвашла ҫырнӑ. Вӑл Е. Исаевран пулӑшу ыйтнӑ. 

Егор Николай Панченко куҫаруҫӑна сӗннӗ. Халӗ эпир Ҫеҫпӗлӗн паха куҫарӑвне киленсе 

вулама пултаратпӑр. 

Ухсай Яккӑвӗ ҫамрӑк поэтсемпе яланах пӗр чӗлхе тупнӑ, вӗсене пулӑшнӑ, ҫапла 

каланӑ: «Ҫынсемпе кӑнттам пулни вӗсен хутшӑнӑвӗн пахалӑхне япӑхлатать». 

Ухсайӑн пултарулӑхӗнче литературоведени пысӑк вырӑн йышӑнать. Ухсай Яккӑвӗ 

Мускав патшалӑх университечӗн филологи факультетӗнче В. В. Виноградов, Н. И. Моор, 

С. И. Ожегов, Д. Н. Ушаков, Л. В. Щерба тата ытти чаплӑ преподаватель патӗнче 

вӗреннӗ. Ухсай Яккӑвӗ Лермонтов, Пушкин, Некрасов, Кольцов, Ҫеҫпӗл Мишши (1930), 

Габдулла Тукай, Хасан Туфан, Сайфа Кудаш, Муса Джалиль тата ыттин пултарулӑхӗ 

пирки монографи ҫырнӑ. Вӗсен сӑввисене куҫарнӑ. 1985 ҫулта Габдулла Тукайӑн 

«Шурале» кӗнеки тухнӑ, ӑна чӑвашла Ухсай Яккӑвӗ куҫарнӑ. 

Ухсай – пултаруллӑ, вӑйлӑ публицист. Унӑн ҫав вӑхӑтшӑн ҫивӗч очеркӗсемпе 

статйисем: «Халӑхсен туслӑхӗ», «Пурҫӑн хурчӗ» (1938), «Ҫӗрпе ҫыхӑннӑ шухӑшсем» 

статьясен ярӑмӗ ҫак ӗҫсенчен тӑрать: «Пӗчӗк юхан шывсен инкекӗ», «Юхан шыв 

илемлӗччӗ...», «Ҫӗр макӑрсан», «Вӑрмансем, шывсем тата заводсем ҫинчен...», «Тӑван ҫӗр 

ҫинчен сӑмахӑм», «Кӗтне шывӗн инкекӗ», «Пурнӑҫпа тимлӗ пулмалла», «Сӳрӗклӗх 

преступленипе танлашсан» тата ыттисем. Ухсай Яккӑвӗн дневникӗнчен: «Ман 

шухӑшӑмпа, хальхи вӑхӑтра тискер кайӑксемпе вӗҫен кайӑксем нерв тытӑмӗ пӑтрашӑннипе 

чирлеҫҫӗ тата чӗре инфаркӗнчен сахал мар вилеҫҫӗ». Ҫут ҫанталӑка хӳтӗлесе 25 ытла 

статья ҫырнӑ. Вӗсем хӑйсен пӗлтерӗшне халӗ те ҫухатман. 

«Ҫӗр, нумай-нумай сӑмах ун пирки, апла пулин те лайӑх произведени сахал ҫырнӑ...» 

– палӑртнӑ поэт хӑйӗн дневникӗнче. 

Я. Ухсай – чӑваш поэзийӗн классикӗ. Унӑн сӑвӑсен, поэмӑсен, очерксемпе романсен 

кӗнекисем 60 ытла. Произведенийӗсене ССР Союзӗнчи 20 халӑх чӗлхине куҫарнӑ, ҫавӑн 

пекех пӑлхарла, венгрла, полякла, французла, чехла пичетленӗ. 

Я. Г. Ухсай Чӑваш АССР Верховнӑй Совечӗн 5-мӗш созыври (1959-1963 ҫ.ҫ.) 

депутачӗ пулнӑ. Депутат пулнӑ ҫулсенче Хуракассинче йывӑҫ шкул 100 ытла вӗренекенпе 

ҫунса кайнӑ. «Кӗлпук мучишӗн» панӑ гонорарпа вӑл Сиккассинчи ҫакӑн евӗр шкул 

вырӑнне чул шкул тутарттарнӑ. Ку шкул – Кӗлпук мучин шкулӗ. 

Чӑваш литературипе искусствине аталантарас ӗҫри тава тивӗҫлӗ ҫитӗнӳсемшӗн 

Ухсай Яккӑвӗ Чӑваш АССР искусствӑсен тава тивӗҫлӗ деятелӗ (1945), Чӑваш Ен халӑх 

поэчӗ (1950) ятсене тивӗҫнӗ (вӑл Чӑваш Енри халӑх поэчӗсенчен чи ҫамрӑкки пулнӑ). Яков 

Гаврилович ҫавӑн пекех Ленин, Октябрь Революцийӗн, Ӗҫлӗх Хӗрлӗ Ялав тата «Хисеп 

Палли» орденсен кавалерӗ. Ӑна РСФСР тата ЧАССР, Пушкӑрт АССР тата Тутар АССР 

Верховнӑй Совечӗсен Президиумӗн Хисеп грамотисемпе наградӑланӑ. Ухсай Яккӑвӗ «Ман 

ачалӑх ҫӑлтӑрӗ» трилогишӗн литература енӗпе паракан К. В. Иванов ячӗллӗ ЧАССР 

Патшалӑх (1971) тата A. M. Горький ячӗллӗ РСФСР патшалӑх (1972) премийӗсене 

тивӗҫнӗ. Унӑн ятне ЧАССР Ӗҫ Мухтиавӗпе паттӑрлӑхӗн Хисеплӗ кӗнекине кӗртнӗ. 

Ухсай Яккӑвӗн поэзи тата пурнӑҫ ҫулӗ ҫӑмӑл килмен, анчах та тӳрӗ пулнӑ. 1937 ҫулта 

ӑна халӑх тӑшманӗ тесе пӗлтернӗ – парӑнман, чӑтса ирттернӗ. 

«Атте тата анне енӗпе тивекен тӑвансенчен чылайӑшне виҫерен тухса алхаснӑ 

ҫулсенче кулак тесе айӑпланӑ, тӑван ҫӗрӗнчен тӗпренех кӑкланӑ. Чаплӑ Константин 

Иванов, вун ҫичӗ ҫултах «Нарспи» поэма ҫырнӑскер, манӑн виҫҫӗмӗш сыпӑкри пичче. 

1930 ҫулта унӑн икӗ шӑллӗне кулак тесе айӑпланӑ, чул ҫуртне те, поэт пурӑннӑ тата чунӗ 

тухнӑскере, туртса илнӗ. Ҫапах та эпӗ «Туй» колхоз поэми ҫырма пултартӑм, Хусанкайпа 

пӗрле чӑваш халӑх ячӗпе Сталин патне ҫыру ҫыртӑм. Сӑвӑлласа ҫырнӑ ҫак ҫыру 1937 ҫулта 

кун ҫути курчӗ, ҫав ҫулах мана тӑшман тесе пӗлтерчӗҫ, ӗҫлес тата пичетленес правасӑр 

хӑварчӗҫ. Ырӑ ҫынсем мана педучилищӗре преподавательте ӗҫлеме ирӗк пачӗҫ. Кӗҫех ҫак 

ӗҫрен те кӑларса сирпӗтрӗҫ, ҫакӑн пирки республика пичетӗнче анлӑн пӗлтерчӗҫ. Пысӑках 

мар ялта урама тухсан та манран пӑрӑнатчӗҫ, мур чирӗнчен хӑранӑ пек хӑратчӗҫ. Кил хуҫи, 

тахҫан малтан ун патӗнче паллӑ поэт пурӑннипе мухтаннӑскер, куҫҫулӗ витӗр мана ҫак 

кӗтесе пушатма ыйтрӗ. Мӗнле йышӑну тӑвасса кӗтсе эпӗ тертленсе асаплантӑм, хамшӑн 

мар, аттепе анне, пиччесемпе аппасен шӑпишӗн кулянтӑм. Эпӗ ҫӗр-шывпа халӑх умӗнче 

хамӑн нимӗнле айӑпа та пӗлместӗп. Ҫӗрле допрос тума илсе каятчӗҫ, айӑпа йышӑнма мар, 

патшалӑха хирӗҫле организацире тӑнине ҫирӗплетме ыйтатчӗҫ. Пуҫлӑх юпа уйӑхӗнчи пӗр 

каҫ хӑйӗн допросӗпе мана уртарсах ячӗ, пистолетне туртса кӑларчӗ те ҫапла кӑшкӑрчӗ: 

«Персе вӗлеретӗп!» Вӑл сасӑсӑр пулса ларчӗ, ывӑннипе пистолетне сӗтел ҫине хучӗ. Эпӗ 

ҫак пистолета илтӗм те ӑна пуҫлӑх ҫамки патне илсе пытӑм, унтан ҫапла каларӑм: «Алӑ 

пусӑр, мана сирӗн районтан тухса кайма ирӗк парӑр». Вӑл хут ҫине алӑ пусрӗ». Ку 

йӗркесене В. Туркин патне ҫырнӑ ҫыруран илнӗ. 

Тӑван ҫӗр-шывӑн Аслӑ вӑрҫи – фронтран мӑшӑрӗ патне янӑ ҫыруран: «Эпӗ чӗрӗ 

юлатӑп, Ҫӗнтерӳ хыҫҫӑн таврӑнатӑп». Салтак фронтран ҫӗнтерӳҫӗ пулса таврӑннӑ – пурӑн, 

ӗҫле. 

Анчах та вырӑнти тӑрлавсӑр чиновниксем поэта хӗсӗрлеме пуҫланӑ. Ҫӗр-шывӑн ун 

чухнехи тытӑмӗ ҫапларах – «Эпӗ – пуҫлӑх, эсӗ – ухмах» – пулнӑ. Ҫав «марионеткӑсем» 

мӗн ҫырмаллине тата мӗнле ҫырмаллине вӗрентсе тӑнӑ. Чи пӗлтерӗшлине «тӗвнӗ»: Ухсай 

Яккӑвӗн произведенийӗсене пичетлеме пӗр хут мар чарнӑ. Ухсай Яккӑвӗ дневниксенче 

ҫапла ҫырни пур: «Чӑваш литературинче: 

1. Улпутсем, укҫа юратакан чиновниксем. 

2. Лавҫӑсем. 

3. Йывӑр лав лашисем. 

4. Литфонда ҫиекенсем. 

Манӑн пултарулӑх кун-ҫулне тата юна редакцисене, издательствӑсене, Писательсен 

союзне обком лартнӑ чиновниксем пӗрмаях пӑсатчӗҫ. Произведенисене вӑхӑтӑн ҫав 

саманчӗ ыйтнӑ пек тӳрлетсе ҫырма хушатчӗҫ. Америка пирки темле хушусем пулсан пӗр 

ӑссӑрскер манӑн «Акӑшкӳл» романа тытса чарчӗ, Америка корреспонденчӗсем пирки 

ҫырнӑ шӳтлӗ сыпӑка кӑларса пӑрахтарчӗ. Манӑн «Ту урлӑ ҫул» тата «Кӗлпук» мучи» 

произведенисене пур ҫӗрте те – пичетре те, пухусенче те – тустарчӗҫ. «Ту урлӑ ҫул» 

вырӑсла пичетленчӗ. Ҫавӑн хыҫҫӑн кӑна ӑна, произведение Мускав Сталин премине илме 

тӑратнӑ хыҫҫӑн, чӑвашла кӑларчӗҫ». 

1971 ҫулта ҫапла йышӑннӑ: Ухсая Писательсен союзӗнчен, партирен кӑлармалла. 

Пичетленме чарчӗҫ. Ҫав вӑхӑтра Мускавра «Ман ачалӑх ҫӑлтӑрӗ» трилоги кун ҫути курчӗ, 

Ухсай Яккӑвне Горький ячӗллӗ премие илме тӑратрӗҫ. Ҫавӑн чухне тин «Ман ачалӑх 

ҫӑлтӑрӗ» кӗнекене Шупашкарта васкасах пичетлерӗҫ. 

Шӑпа Ухсая иртӗхтермен. Талант, ӗҫе юратни, ӗҫлес пултарулӑх пысӑкки, ӑс, шӳте 

ӑнланни – акӑ мӗн ӑна пурнӑҫра тата пултарулӑхра пулӑшнӑ. 

Юлташӗсем чикӗ леш енне куҫса кайма сӗнетчӗҫ. Аттен туссем нумайччӗ. Мана час-

часах ҫапла калатчӗ: «Хӗрӗм, эпӗ туссемпе пуян». 

«Кӑмӑлӗпе, воспитани енӗпе интернационалист пулнӑ май чӑваш поэчӗ вырӑс 

поэчӗсемпе ҫеҫ мар, литературӑри хӑйӗн тутар, пушкӑрт ӗҫтешӗсемпе те туслӑ пулнӑ. Вӑл 

Муса Джалиль пирки хӑйӗн аса илӗвӗсене хӑварнӑ, Хасан Туфан, Мажит Гуфури, Рашид 

Нигамати тата ыттине, кӑсӑклӑ пурнӑҫ кампа ҫыхӑнтарма пултарнӑ, кама хӑйӗн тус-

юлташӗ теме пултарнӑ, ҫавсене час-часах аса илетчӗ. Анчах та вӑл нихҫан та никама та 

ӑмсанмастчӗ, ҫӑмӑл мухтав шырамастчӗ, кирек мӗнле майпа та пулсан паллӑ ҫын пуласчӗ 

тесе ӑнтӑлмастчӗ. «Манӑн хамӑн чӑваш поэзийӗн ӑсти пулмалла», – тесе ҫыратчӗ вӑл ҫак 

йӗркесен авторне. «Пулмалла...» Чӑваш халӑх поэчӗн ятне ҫӳлте тытса пынӑ май унӑн ҫав 

ят пулман та тейӗн!..» – Вадим Дементьев. 

Ухсайӑн литература саппасӗ питӗ пысӑк – классика, унӑн хайлавӗсене чаплӑ поэтсем, 

унӑн тусӗсем куҫарнӑ: Егор Исаев, Михаил Светлов, Ярослав Смеляков, Николай 

Старшинов, Владимир Цыбин, Николай Чуковский тата ыттисем те. 

Вӑл ӳпкелешме пӗлмест, вӑл мӗскӗн чӑваш мар, Ухсай Яккӑвӗ – чӑваш поэчӗ. Вӑл 

тӑван чӗлхепе шухӑшлать тата ҫырать. Унӑн кун-ҫулӗ синкерлӗ. Вӑл Чӑваш Ене шанакан 

ҫын пулса юлнӑ. Ухсай Яккӑвӗ Халӑх поэчӗ ятпа хӑйӗн пурнӑҫ тӑршшӗне тивӗҫлӗ тата 

чыслӑ утса тухнӑ. 

1981 ҫул, Мускав. Литераторсен тӗп ҫуртӗнче Ухсай Яккӑвне чысланӑ. Сӑмах 

калакансенчен пӗри Ухсай халӑхран тухнине палӑртнӑ. Хӑйӗн хурав сӑмахӗнче поэт ҫапла 

тавӑрса каланӑ: «Эпӗ нихӑҫан та халӑхран тухман, эпӗ яланах ун чӗринче пурӑннӑ». 

«Пулнӑ халӑхпа тата халӑхра, 

Вӑл та манпа юнашар». 

Ухсай Яккӑвӗ хӑйӗнче чун, кӑмӑл-сипет шӑнӑрне, интеллект харсӑрлӑхне сыхласа 

хӑварма пултарнӑ, пултарулӑхӗнче – романтика чунне, пурнӑҫа юратнине тата унта хастар 

пулмаллине. 

Я. Г. Ухсай – общество деятелӗ, вӑл чӑваш халӑхӗн кун-ҫулӗпе пурӑннӑ, пысӑк 

хисепре тӑнӑ. Ун патне чӑнлӑх шыраса пынӑ. 

Пӗр палламан ҫынни те манӑн тусӑм,  

«Ухсай» тесе калатӑп ҫеҫ ята.  

Пароль е паспорт пек кӳрет вӑл усӑ  

Ку комплимент пулмарӗ ан ятла. 

                                            (А. Юман) 

Я. Г. Ухсай тӑван чӗлхене, чӑваш шкулӗсене сыхласа хӑварассишӗн кӗрешнӗ. 

Дневниксенчен: 

«...Культура деятелӗсем пурӑнаҫҫӗ: халӑха та, унӑн музыкине те тарӑн пӗлмеҫҫӗ. Ман 

шухӑшпа, халӑх наци катастрофи, ӑс-хакӑл вилӗмӗ еннелле пырать, ерипен – мӑшкӑл 

вилӗм ҫулӗпе. 

Чӑваш искусстви вырӑс «тумӗпе» пурӑнма пултараймасть. 

Тилӗсем хатӗр шӑтӑксене хӗсӗнсе кӗреҫҫӗ те хӑйсен ирсӗр шӑршипе пурӑшсене 

хӑваласа кӑлараҫҫӗ. Литературӑра та ҫаплах пулса иртет». 

Чӑваш шкулӗсене хупса пӗтерчӗҫ, ҫапла тӑвас тесе чиновниксем ӗнентерӳллӗ 

сӑлтавсем тупса кӑларчӗҫ, анчах нихӑшӗ те шкулсене мӗнле сыхласа хӑварасси пирки 

шухӑшламан. 

Таврӑнайми тапхӑр пуҫланчӗ. 

Чӑваш чӗлхи – чи авалхи чӗлхе. Хӑйӗн тӑван, пуян, илемлӗ чӗлхине халӑх ӗмӗрсен 

хушши упранӑ. Чӑваш чӗлхи – тӗрӗк чӗлхисен ҫемйинчи ахах-мерчен.  

Дневниксенчен: 

«Кайбулка шывӗн ҫыранӗсенчи «Шупашкар марксисчӗсем» ҫинчен ҫырнӑ калава 

автобиографие кӗртмеллех. Чӗлхе тата литература ӑслӑлӑх-тӗпчев институчӗ Кайбулкӑн 

сылтӑм ҫыранӗнче, чылай урампа тата пасарпа вараланса пӗтнӗскерте, вырнаҫнӑ. Ҫак 

институтах «паттӑрлӑхпа» палӑрчӗ – Н. И. Ашмарин словарьне юрӑхсӑра кӑларчӗ. 

Малтанхи ҫичӗ тома автор хӑй хатӗрленӗ, ыттисене – «Шупашкар маркисчӗсем». Вӗсем 

наци культурин кирек хӑш тытӑмӗнче те, политикӑра та сиен кӳнӗ, халӗ те кӳреҫҫӗ». 

1964 ҫулта Яков Гаврилович РСФСР Аслӑ тата вӑтам вӗренӗвӗн министрӗ, Пушкӑрт 

КПСС обкомӗн пӗрремӗш секретарӗ, Пушкӑрт патшалӑх университечӗн ректорӗ ячӗсемпе 

ҫыру ҫырнӑ пулнӑ. Унта ҫапла каланӑ: «Эпир, чӑваш писателӗсен, ӑслӑлӑхпа ҫут ӗҫ 

ӗҫченӗсен ушкӑнӗ, Ӗпхӳри Пушкӑрт университетӗнче вырӑс-чӑваш филологийӗн уйрӑмне 

уҫас ыйтӑва пӑхса тухма ыйтса ҫыратпӑр. 

Университет пӗлӗвӗ илнӗ филолог специалистсем Чӑваш АССРӗнче питӗ кирлӗ. 

Пирӗн хамӑрӑн университет ҫук. Ҫӗр-шыври пӗр университетра та чӑваш чӗлхине 

вӗрентмеҫҫӗ. Ҫав вӑхӑтрах республикӑра культура тата ӑслӑлӑх пурнӑҫӗ ӳссе пынӑ май 

филологи тӗлӗшӗнчен хатӗрленнӗ, тӑванла тӗрӗк чӗлхисене пӗлекен, вӗсен истори 

аталанӑвӗпе пайтах паллашнӑ специалистсене ыйтать. Ҫакӑн йышши кадрсем кӳршӗллӗ 

халӑхсен хушшинчи культура пуянлӑхӗпе паллашма та кирлӗ...» 

Ырӑ пуҫарупа ҫырнӑ ҫак ҫырӑва чиновниксем хӑратни пек йышӑннӑ. Ҫыру авторне 

тата ун айне алӑ пуснӑ ытти ҫынна националист тесе айӑпланӑ. Вӗсене КПСС Чӑваш 

обкомӗн пӗрремӗш секретаре С. М. Ислюков, ӑслӑ ҫын, инкекрен ҫӑлса хӑварнӑ, анчах та 

ҫут ӗҫ министрне, хӑй ҫамрӑк пулнӑран мӗн айне алӑ пуснине чухлайманскере, ӗҫрен 

хӑтарнӑ. Хирӗҫ тӑрӑва ҫапла лӑплантарнӑ, культура ӗҫченӗсене пӗтме паман. 

Ухсай Яккӑвӗ хӑйӗн тӗллевӗнчен пӑрӑнман. Ку пуҫламӑшӗ ҫеҫ пулнӑ. Республикӑра 

хамӑрӑн университета уҫас ыйту ҫӗкленнӗ. 1967 ҫулта – Чӑваш патшалӑх университечӗ 

ҫуралнӑ, 1994 ҫулта вара Пушкӑртстанри Стерлитамак хулинчи педагогика институтӗнче 

(халӗ патшалӑх педагогика академийӗ) – тутар тата чӑваш филологийӗн кафедри. 

Тӗлӗнмелли акӑ мӗн: «инкек» тӳснӗ чиновник, ҫут ӗҫӗн унчченхи министрӗ (халӗ вӑл 

пединститутра ӗҫлет, кафедра ертсе пырать) Я. Г. Ухсайпа С. М. Ислюкова тавӑрма 

тытӑннӑ: ҫӑхавсем ҫырнӑ, сас-хура сарнӑ. Ухсай Яккӑвӗн тӑшманӗсенчен пӗрне С. М. 

Ислюков ҫапла каланӑ: «Ухсая кӳрентермелле мар, вӑл пирӗн пӗрре». Лешӗ, кӳреннӗскер, 

Мускава тухса кайнӑ, унта пысӑк карьера тунӑ. Кун-ҫулӗн вӗҫӗнче, 2011 ҫулта эпир унпа 

Чӑваш патшалӑх гуманитари ӑслӑлӑхӗсен институтӗнче тӗл пултӑмӑр. Инҫетренех 

асӑрханӑ мана, коридорӑн тепӗр вӗҫӗнчен пычӗ те ыталаса илсе чуп турӗ тата ҫапла каларӗ: 

«Эпӗ айӑпа йышӑнасшӑн – эпӗ тӗрӗс мар, Ухсай тӗрӗс пулнӑ». 

1985 ҫулхи раштав уйӑхӗнче Ухсай Яккӑвӗ Мускава писательсен VI съездне кайнӑ.  

Кремльте вӑл ҫут ӗҫ министрӗпе, нефтьпе газ промышленноҫ институтӗнче пӗлӳ 

илнӗскерпе, курса калаҫнӑ. Ун чухне Шупашкарта чӑвашла вӗрентекен юлашки шкула 

хупнӑ. 

Ку унӑн пурнӑҫӗнчи юлашки пысӑк ӗҫӗ пулнӑ.  

«Ухсай Яккӑвӗ – ҫирӗп кӑмӑллӑ тата тӗрӗс ҫын» (Ю. С. Сементер). 

Вӑл пире хӑйӗн сӑввисемпе поэмисене, тарӑн лирикӑллӑ тата пурнӑҫӑн чи ҫивӗч 

темисене хускатнӑскерсене, чӑн-чӑн Ӑста ҫырнӑскерсене, хӑварнӑ. 

«Ухсай – халӑх поэчӗ! Ухсай – вилӗмсӗр поэт! » (В. Давыдов-Анатри). 

«Эпӗ яланах пурне те ҫапла калатӑп: чӑваш чӗлхине пӗлес тесен – Ухсай Яккӑвне 

вула». Кусем Чӑваш академи драма театрӗн пултарулӑх ертӳҫин Валерий Яковлевӑн 

сӑмахӗсем. 

 

Ухсай О.Я. 


